
Nastavni predmet Crtanje sa osnovama bojenja za zanimanje autolimar/autolakirer omogućava učenicima 

razvoj vizuelne percepcije, preciznosti i osjećaja za estetiku. Kroz sistematičan pristup učenju crtanja i bojenja, 

učenici usavršavaju svoje likovne i tehničke kompetencije izrađujući jednostavnije, a kasnije i kompleksnije, 

crteže po zadatku. Upoznaju se s bojama, njihovim djelovanjem i mogućnostima miješanja i kombinovanja. Na 

osnovu  praktičnih iskustava i teoretskih spoznaja vezanih  za crtež i boju, učenici kroz nastavu stiču osjetljivost 

za prepoznavanje njihovog estetskog djelovanja, usvajaju radne navike, stiču likovnu i vizuelnu pismenost, 

aktiviraju više osjetila radi percepcije svijeta oko sebe, razvijaju estetski odnosa prema okolini i razvijaju 

samostalnost i preciznost u radu. Učenici se upoznaju s različitim područjima likovnih i vizuelnih umjetnosti 

(crtežom, slikarstvom, skulpturom, primijenjenom umjetnošću i savremenom umjetničkom praksom) te s 

raznovrsnim načinima vizuelne komunikacije.  

Svrha nastavnog predmeta Crtanje sa osnovama bojenja je sistematično razvijanje opažaja i određenih 

aspekata kreativnog mišljenja čime učenici razvijaju psihomotoričke i kognitivne sposobnosti te obogaćuju 

sliku o sebi i o svijetu u kojem žive. Izražavajući se različitim likovnim i vizuelnim tehnikama, učenici se koristite 

vizuelnim medijem kao posrednikom za komunikaciju i interakciju s okolnom te emocionalnom regulacijom, 

razvijaju tačnost i pedantnost u radu, finu motoriku, koordinaciju ruka-oko i vještinu rukovanja alatima i 

materijalima koji se koriste u autolakirerskom i limarskom poslu kao i odnos prema lijepom. 

Vizuelna okolina i djela likovne umjetnosti polazište su za senzorno istraživanje, asocijativni i emocionalni 

doživljaj, upoznavanje likovnog jezika te su poticaj za izražavanje i komunikaciju. Sistematskim razvijanjem 

percepcije taktilnih i vizualnih podražaja potiče se svjesno i aktivno doživljavanje. Primjenjuju se tradicionalni 

likovni materijali i postupci te savremeni vizualni mediji i koncepti. 

Učenici se kroz likovni izraz uče preciznoj komunikaciji ideja i koncepata, što im omogućava efikasnu saradnju 

sa kolegama i klijentima. Razvijaju sposobnost prezentacije i argumentacije svojih dizajnerskih rješenja, što je 

važno za rad u servisima i studijima za personalizaciju vozila. Stiču svijest o značaju ekološke i zdravstvene 

zaštite pri radu s bojama i hemikalijama u autolakirerskoj industriji. 

 Razvijanje likovno-vizuelne pismenosti i kreativnog izraza 

Razvija se vizuelna percepcija, sposobnost opažanja i razumijevanja likovnih elemenata te usvajaju 

osnovni principi crtanja i bojenja  koji su ključni za autolakirerski rad. Kroz proučavanje likovnih 

elemenata poput linija, oblika, boja i tekstura, učenici će naučiti kako interpretirati vizualne 

informacije i koristiti ih u kontekstu primjene na vozilima. Kroz praktični rad, učenici će se upoznati s 

različitim tehnikama bojenja i lakiranja, kao što su metalik boje, gradacija tonova, i specijalni efekti.  

 

 Razvijanje fine motorike, preciznosti i tehničkih vještina 

Učenici unaprijeđuju finu motoriku kroz precizan rad s crtaćim alatima i likovnim materijalima, 

razvijaju koordinaciju oko-ruka i koncentraciju potrebnu za likovno izražavanje. Preciznost u nanošenju 

boje je ključna za postizanje besprijekorne završne obrade, stoga će učenici stalno vježbati tehniku 

kako bi smanjili greške u radu. Također, učenici će se upoznati s različitim vrstama materijala (lakovi, 

premazi, metalik boje), te će naučiti kako ih pravilno primijeniti s obzirom na specifične zahtjeve vozila 

i estetske ciljeve. Učenici će se osposobiti za samostalno korištenje alata i materijala, razvijajući 

tehnike koje zahtijevaju preciznost, kao što su sjenčanje, nanošenje slojeva boje i postizanje završnih 

efekata.  

 

 Razumijevanje uloge likovnog stvaralaštva u društvu i razvijanje kritičkog mišljenja 

Učenici će analizom likovih djela i dizajna u autolakirerstvu, kroz različite vremenske, kulturne i 

društvene kontekste, razvijajati kritičko mišljenje razumijevajući kako likovno stvaralaštvo oblikuje 

naše svakodnevne vizualne doživljaje. Proučavat će optičko i psihološko djelovanje boja, kao i njihov 

uticaj na percepciju i komunikaciju u svakodnevnom životu i profesionalnom radu. Proučavanje 

različitih stilova lakiranja, kao što su klasični, moderni ili futuristički, pomoći će učenicima da razumiju 

kako dizajn vozila odražava kulturološke i marketinške trendove. Također, učenici će istraživati kako 

boje na vozilima komuniciraju različite poruke, od luksuza do sportskog izgleda, što im omogućava 

bolje razumijevanje zahtjeva tržišta.  

 

 Razvijanje vještina samostalnog osmišljavanja i realizacije likovnih kompozicija 

Samostalno osmišljavanje i realizacija likovnih kompozicija bitan je aspekt autolakirerskog rada jer 

učenici moraju biti sposobni kreirati i implementirati dizajn na vozilu, od početne skice do finalnog 

rezultata. Učenici će naučiti kako razviti ideje za dizajn vozila i prenijeti ih na konkretan rad. Prvo će se 

upoznati s osnovama skiciranja i planiranja, te će razviti sposobnost prepoznavanja proporcija, 

ravnoteže i kontrasta u kompoziciji vozila.  

Podučavanje putem vizuelne okoline uveliko pridonosi cjelovitom razvoju učenika njegovanjem i poticanjem 
tri osnovna područija ljudske ličnosti i aktivnosti: psihomotornog (djelatnoga), afektivnog (osjećajnoga) i 
kognitivnog (spoznajnoga). Ta se integracija temeljnih odgojno-obrazovnih kategorija ogleda se i u podjeli 
predmetnih područja koja čine oblasnu strukturu nastavnog predmeta Crtanje sa osnovama bojenja: 
 
Oblast A - Stvaralaštvo i produktivnost 
Oblast B -  Doživljaj 
Oblast C - Likovni procesi u kontekstu 
 

 

 

  

Oblast A – Stvaralaštvo i produktivnost 
U središtu učenja i podučavanja nastavnog predmeta Crtanje sa osnovama bojenja jest stvaralački 
(kreativni) proces. Koristeći se različitim likovnim materijalima, tehnikama, alatima, medijima, 
likovnim/vizuelnim jezikom i umjetničkim konceptima, učenici izražavaju svoje ideje, misli, osjećaje, 
vrijednosti i stavove nudeći vlastita intuitivna likovna rješenja. Učenici istražuju okolinu svim osjetilima 
i promišljaju pritom razvijajući niz emocionalnih, psihomotornih i intelektualnih vještina. Upoznaju se 
s različitim pristupima i viđenjima stvarnosti. 

Oblast B - Doživljaj 

Predmetno područje doživljaj naglasak stavlja na odgajanje opažanja. Učenici istražuju i doživljavaju 

vizuelnu okolinu i umjetničke procese emocionalnim, asocijativnim, spoznajnim i stvaralačkim 

pristupom. 

To pridonosi razvoju percepcije, kreativnosti i komunikacijskih vještina kao trajnih vrijednosti. Učenici 

stiču kompetencije koje im pomažu pri selekciji velike količine vizuelnih informacija koje primaju 

novomedijskim tehnologijama. Učenici se potiču na izražavanje stavova o vizuelnoj okolini.  

 

Oblast C - Likovni procesi  u kontekstu 

Temelj predmetnog područja likovni procesi u kontekstu nastavnog predmeta Crtanje sa osnovama 
bojanja je povezivanje likovnog stvaralaštva s drugim iskustvima iz vlastitog života i života zajednice. 
Organizovanjem različitih stvaralačkih odgojno - obrazovnih aktivnosti potiče se povezivanje sa 
srodnim zajednicama i ustanovama koje u svojoj djelatnosti sadrže ili prepoznaju likovni kreativni 
proces. 

PK3 – Oblasna struktura predmetnog 
kurikuluma 



5 

 

 

A 
Stvaralaštvo i produktivnost 
Ishodi učenja 

A.I.1. Opisuje i koristi crtajuće 
materijale (olovke, ugljen, tuš, 
pastel) u procesu stvaranja crteža. 

 

A.I.2. Koristi elemente kompozicije 
(proporcija, ravnoteža, kontrast). 

 

 

 

 

A.I.3. Objašnjava osnovne principe 
bojenja i primjene kolorita na 
vozilu. 

 

 

 

A.I.4. Razvija ideju i realizuje crtež 
ili sliku od početne skice do 
finalnog rada. 

 

 

A.I.5. Kombinuje tradicionalne 
likovne materijale i savremene 
vizuelne medije u procesu 
stvaranja likovne kompozicije. 

Indikatori 
A.I.1.1. Identifikuje vrste crtajućih materijala koji se koriste u procesu 
stvaranja crteža. 
A.I.1.2. Opisuje razlike u primjeni materijala (boje, lakova, premaza) 
na vozilu za postizanje željenih vizuelnih efekata, zaštite i trajnosti. 
 
A.I.2.1. Primjenjuje osnovne principe kompozicije u crtežu. 
A.I.2.2. Prilagođava  proporcije, ravnotežu i kontrast prema 
potrebama crteža. 
A.I.2.3. Objašnjava uticaj  kompozicije boja, oblika i linija na estetsku 
vrijednost vozila, s ciljem postizanja harmoničnog i vizualno 
privlačnog izgleda.  
 
 
A.I.3.1. Razlikuje primarne, sekundarne i tercijarne boje te 
objašnjava njihov međusobni odnos. 
A.I.3.2. Izrađuje tonske gradacije koristeći različite boje i tehnike 
bojenja. 
A.I.3.3. Kombinuje tonove i nijanse boja u skladu s estetskim i 
tehničkim principima s ciljem postizanja željenog vizuelnog efekta na 
vozilu. 
 
 
A.I.4.1. Formira ideju i usmjerava je kroz faze od skice do finalnog 
rada. 
A.I.4.2. Demonstrira tehnike za postizanje željenog estetskog efekta 
u finalnom djelu. 
A.I.4.3. Kritički analizira prednosti i nedostatke lakirnih radova drugih 

autolakirera, procjenjujući kvalitetu bojenja, tehniku nanosa i 

estetski dojam površine vozila. 

 
A.I.5.1. Koristi digitalne i tradicionalne materijale, stvara originalne 
likovne kompozicije. 
A.I.5.2. Kombinuje različite medije u cilju postizanja inovativnog 
vizuelnog izraza. 

KLJUČNI SADRŽAJI 

Vrste crtajućih materijala (olovke, ugljen, tuš, pastel). Tehnike primjene materijala (sjenčanje, kontrola 
pritiska, tekstura). Proporcija (odnos između dijelova, mreže, mjerne jedinice). Ravnoteža (simetrična, 
asimetrična, dinamična ravnoteža). Kontrast (boja, svjetlina, tekstura, dubina). Razvoj ideje (istraživanje, 
skiciranje, razrada kompozicije). Proces skice do finalnog rada (skica, detaljna razrada, finalizacija). 
Tradicionalni materijali (boje, olovke, akvareli, lakovi). Savremeni vizuelni mediji (digitalni alati, grafičke 
tablete, programi). Tehnička primjena materijala (postizanje efekata, tekstura, dubina). Kompozicijski 

 Srednje I 

Godine učenja i podučavanja predmeta: 1 

PK4 – Odgojno-obrazovni ishodi 

principi (ravnoteža, kontrast, proporcija). Kreativno kombinovanje medija (tradicionalni i digitalni mediji). 
Usmjeravanje tonova i linija (dubina, perspektiva, vizualni fokus). Kreativni proces (skica, razvoj ideje, 
finalizacija). Kombinacija tradicionalnih i digitalnih medija (tradicionalne tehnike za skicu, digitalni alati za 
finalizaciju). Simulacija refleksije i svjetlosti na površini. Postizanje efekata kroz bojenje (gradacija boja, 
prelazi tonova, 3D efekti). 

PREPORUKE ZA OSTVARENJE ISHODA 

 
1. Mogućnosti efikasnog učenja i podučavanja – metodičke smjernice 
 
U procesu razvijanja temeljnih likovno-vizuelnih kompetencija učenika u zanimanju autolimar/autolakirer, 
efikasno učenje i podučavanje mora biti usmjereno na povezivanje osnovnih likovnih elemenata s 
praktičnom primjenom u struci. Nastavni proces treba započeti upoznavanjem učenika s različitim crtajućim 
materijalima (olovka, ugljen, tuš, pastel), uz demonstracije i vježbe koje im omogućuju da istraže 
karakteristike svakog materijala kroz praktičan rad. Učenici trebaju imati priliku isprobavati različite pristupe 
crtanju, razumijevajući razliku između slobodnog izraza i tehničkog crteža, kao i načina na koji se različiti 
mediji ponašaju na papiru ili drugim podlogama. Kroz kontinuirane vježbe učenici razvijaju razumijevanje 
osnovnih principa kompozicije – proporcija, ravnoteže i kontrasta – što se postiže analizom i 
rekonstrukcijom kompozicija, ali i zadacima u kojima sami organiziraju elemente na papiru, vodeći računa o 
estetskoj cjelini. Uputno je koristiti primjere iz prakse, skice vozila, reklamne grafike i autolakirerske uzorke 
kako bi učenici vizuelno uočili značaj kompozicije u profesionalnom kontekstu. U nastavi bojenja, učenici 
trebaju razviti znanja o osnovnim bojama, njihovim kombinacijama i uticaju na izgled vozila. Teorijska znanja 
se povezuju s praktičnim zadacima, poput izrade tonskih prijelaza, kombinovanja nijansi i oblikovanja 
kolorističkih rješenja za površine vozila. Korištenje paleta boja, rad u digitalnim alatima (npr. aplikacije za 
simulaciju bojenja automobila) i analiza stvarnih primjera autolakiranja mogu značajno doprinijeti 
razumijevanju vizuelnog efekta boje u prostoru. U razvoju ideje i realizaciji likovnog rada, učenici trebaju 
biti vođeni kroz sve faze kreativnog procesa – od početne skice, preko razrade ideje, do finalne realizacije. 
Podstiče se njihova sposobnost planiranja i samoprocjene, uz komentarisanje i analizu vlastitih i tuđih 
radova, čime se razvija estetska osjetljivost i kritičko mišljenje. U tom kontekstu korisno je organizovati mini-
izložbe radova, evaluacione diskusije i mentorstvo u završnim fazama projekta. Na kraju, posebno važna 
komponenta savremenog pristupa jeste integracija tradicionalnih i digitalnih medija. Učenici trebaju imati 
priliku da kombinuju crtanje rukom s radom u grafičkim softverima, da stvaraju likovne kompozicije na 
tabletima, eksperimentišu s foto-manipulacijom i kreiraju digitalne prijedloge obojenja vozila. Time se 
razvijaju i njihove digitalne vještine, koje su sve traženije u modernom autolakirerskom zanatu. Pristup koji 
podstiče istraživanje, kreativnost i praktičnu primjenu znanja, uz korištenje savremenih alata i analizu 
realnih primjera iz industrije, predstavlja osnovu za efikasno učenje i podučavanje u okviru navedenih 
ishoda. 
 
2. Mogućnost ostvarivanja međupredmetne povezanosti – međupredmetne korelacije 
Hemija u struci: Učenici mogu proučiti hemijske sastave materijala koji se koriste u crtanju i slikanju, poput 
olovaka, ugljena, pastela i tinta, te analizirati kako različiti hemijski procesi (npr. reakcije oksidacije) utiču na 
trajnost i efekte boja, čime se povezuje teorija boja i njihova primjena u industriji auto-lakiranja. 
Ekologija: Učenici istražuju kako se ravnoteža boja u prirodi može koristiti u stvaranju likovnih djela, te 
razmatraju ekološke aspekte korištenja određenih materijala. Također, mogu istraživati održivost i ekološke 
alternative tradicionalnim umjetničkim materijalima, poput ekoloških boja ili recikliranih materijala u 
likovnoj umjetnosti. 
Matematika u struci: Povezivanje matematike s likovnim stvaralaštvom kroz primjenu proporcija i simetrije 
u crtežu. Učenici mogu koristiti matematičke koncepte za precizno mjerenje i balansiranje komponenti 
crteža ili slike, te planiranje kompozicija koristeći geometrijske oblike i matematičke formule za postizanje 
pravilnih proporcija i simetrije u likovnim radovima. 

3. Mogućnosti odgojnog djelovanja i razvoja ključnih kompetencija – kompetencijski pristup 

Učenici razvijaju kreativnost i inovativnost kroz kombinovanje tradicionalnih i digitalnih materijala, što im 
omogućava stvaranje originalnih likovnih djela. Razvijaju kritičko razmišljanje analizirajući primjenu različitih 
materijala za postizanje željenih efekata te prepoznajući prijelaze tonova i nijansi. Tehničke vještine učenici 
usavršavaju primjenom osnovnih principa kompozicije, kao i kreiranjem tonskih gradacija za postizanje 
dubine i realističnog izgleda. 

Kroz samostalno oblikovanje ideje od skice do finalnog djela, učenici uče odgovornost i preciznost u radu, 
primjenjujući tehnike koje omogućuju postizanje estetskih efekata. Također, saradnja s vršnjacima kroz 
zajedničke projekte i rad s različitim medijima razvija njihove komunikacijske i timske vještine, dok 
istraživanje vlastite umjetničke vizije doprinosi njihovoj samostalnosti i kreativnom izrazu. 

B 
Doživljaj 
Ishodi učenja 

B.II.1. Prepoznaje i primjenjuje 
prijelaze tonova i nijansi boja pri 
bojenju vozila, vodeći računa o 
efektima svjetlosti i sjenčenja. 

B.II.2. Primenjuje estetske principe 
u kombinovanju tonova i nijansi u 
prilikom izrade kolorističkih 
rješenja za vozilo. 

 

B.II.3. Analizira uticaj boja na 
emocionalnu percepciju i optičke 
efekte boja na doživljaj oblika, 
proporcija i estetskog dojma. 

B.II.4. Konstruiše perspektivni 
prikaz vozila ili njegovih dijelova 
koristeći osnovne principe linearne 
i zračne perspektive u svrhu 
planiranja vizuelnog izgleda. 

Indikatori 
 
B.II.1.1. Razlikuje promjene u tonovima i nijansama boja. 
B.II.1.2. Kreira tonske gradacije boja na površinama vozila kako bi 
postigao dubinu, realističan izgled i efektivnu interakciju svjetla i 
sjenke. 
 
B.II.2.1. Kombinuje  tonove i nijanse boja kako bi stvorio harmoničnu 
kompoziciju. 
B.II.2.2. Kreira sklad boja i tonova u procesu obojenja vozila radi 
postizanja estetski uravnoteženog vizuelnog izraza. 
 
 
B.II.3.1. Prepoznaje psihološki uticaj boja na posmatrača i koristi ih  u 
stvaranju željenih efekata. 
B.II.3.2. Objašnjava optičke efekte boja na površinama vozila i njihov 
uticaj na vizuelnu percepciju oblika, dimenzija i estetski dojam. 
 
 
B.II.4.1. Izrađuje skice vozila, primjenjujući principe linearne i zračne 
perspektive za realističan prikaz oblika i dizajna. 
B.II.4.2. Kreira skice prostora koristeći pravila proporcije i 
dimenzioniranja. 
B.II.4.3. Primjenjuje  alate i softverske aplikacije za izradu 
trodimenzionalnih simulacija vozila, s ciljem planiranja bojenja, 
dekorativnih elemenata i vizuelnog prikaza završne obrade. 

KLJUČNI SADRŽAJI 

Prijelazi tonova i nijansi (svjetlina, tamnost, gradacija). Estetski principi u likovnom djelu (harmonija, 
kontrast, ravnoteža). Tonske gradacije (primarna, sekundarna i tercijarna gradacija). Dubina u crtežu 
(perspektiva, sjenčanje, tonovi). Kombinovanje tonova i nijansi (harmonija boja, balans tonova). Ravnoteža 
boja i tonova (komplementarne boje, hladne i tople boje). Psihološki uticaj boja (emocionalna percepcija, 
simbolika boja). Optički efekti boja (boja u prostoru, kontrast, dubina). Percepcija boja (uticaj boja na oblik 
i proporcije). Primjena boja za željene efekte (korištenje boja za izražavanje osjećaja, stanja). Analiza optičkih 
efekata boja (izražavanje dubine, prostora i dinamike u djelu). 

PREPORUKE ZA OSTVARENJE ISHODA 

1. Mogućnosti efikasnog učenja i podučavanja – metodičke smjernice 

Efikasno učenje i podučavanje u drugom razredu zahtijeva kombinaciju teorijskog razumijevanja, praktične 
primjene i korištenja savremenih nastavnih metoda i alata. Nastavni proces treba biti usmjeren na aktivno 
uključivanje učenika kroz demonstracije, individualne i timske zadatke, kao i upotrebu digitalnih alata za 
vizuelizaciju i simulaciju bojenja vozila. 
Nastavnici trebaju omogućiti učenicima direktno iskustvo u prepoznavanju tonova i nijansi kroz rad s 
različitim materijalima i tehnikama, kao što su sjenčenje, gradacija boja i prijelazi, kako bi se razvila 

 Srednje II 

Godine učenja i podučavanja predmeta: 2 

sposobnost postizanja dubine, volumena i realističnog prikaza površina. Praktične radionice i vježbe koje 
uključuju upotrebu boja u stvarnim ili simuliranim uvjetima rada (npr. rad na maketama, modelima vozila 
ili digitalnim prikazima) značajno doprinose razvoju motoričkih i tehničkih vještina. 
Kroz analizu primjera iz prakse i zadatke koji zahtijevaju kombinaciju tonova i nijansi u skladu s estetskim 
kriterijima, učenici uče primjenjivati princip skladnog bojenja u svrhu postizanja profesionalnog izgleda 
vozila. Također, korištenje vizuelnog materijala, video demonstracija i studija slučaja pomaže u 
razumijevanju psihološkog i optičkog djelovanja boja na percepciju oblika, dimenzija i ukupni estetski 
dojam. 
Perspektivni prikaz i prostorna orijentacija se razvijaju kroz crtanje vozila iz različitih uglova, kao i izradom 
skica i planova koji se temelje na principima linearne i zračne perspektive. Nastava se može dodatno 
obogatiti korištenjem CAD programa, grafičkih softvera i 3D simulacija za planiranje vizuelnog izgleda 
vozila, čime se učenicima približavaju savremeni standardi u autoindustriji i omogućuje povezivanje likovne 
osnove sa stručnim tehnikama autolakiranja. 
Učenike treba motivisati da eksperimentišu, kritički promišljaju svoja rješenja i primjenjuju stečena znanja 
u kontekstu stvarnog radnog okruženja, što će doprinjeti razvoju njihove kreativnosti, profesionalne 
sigurnosti i kompetencija potrebnih za tržište rada. 

 

 

2. Mogućnost ostvarivanja međupredmetne povezanosti – međupredmetna korelacija 

Matematika u struci: Učenici mogu koristiti matematičke vještine, poput preciznih mjerenja i izračuna 
proporcija, za pravilno raspoređivanje tonova i nijansi u crtežima i slikama. Povezivanje s matematičkim 
principima simetrije, geometrijskih oblika i ravnoteže u prostoru omogućava bolje razumijevanje likovnih 
kompozicija i stvaranje harmonije boja (analiza prijelaza tonova i nijansi boja). 
Hemija u struci: Učenici mogu istraživati hemijske reakcije koje se javljaju prilikom miješanja pigmenata i 
boja, te kako različite hemijske komponente utiču na stvaranje tonova i nijansi. Također, učenici mogu 
proučiti hemijske procese vezane za boje u auto-lakirerskoj industriji, gdje je važno razumjeti kako boje 
reaguju pod različitim uslovima (npr. svjetlost, temperatura, kombinacija tonova i nijansi boja). 
Tehnologija zanimanja: Učenici mogu koristiti tehnologiju (računare i specijalizirane softvere) za analizu i 
stvaranje digitalnih boja i nijansi, kako bi shvatili optičke efekte u prostoru. Primjena digitalnih alata za 
simulaciju boja i tonova omogućava učenicima da kreiraju složene vizuelne efekte, poput 3D prikaza boja 
u prostoru, što je korisno za industrijsku primjenu u auto-lakirerskom procesu (optički efekti boja). 

3. Mogućnosti odgojnog djelovanja i razvoja ključnih kompetencija – kompetencijski pristup 

Kroz rad na prijelazima tonova i nijansi, učenici razvijaju vještine preciznog opažanja i primjene estetskih 
principa u stvaranju likovnog djela. Razvijaju kritičko razmišljanje kroz analizu uticaja boja na emocionalnu 
percepciju i optičke efekte, što im omogućava bolje razumijevanje psihološkog utjecaja boja na 
posmatrača. Kombinovanjem tonova i nijansi boja, učenici usvajaju vještine stvaranja harmoničnih 
kompozicija, čime razvijaju kreativnost i sposobnost za postizanje estetski uravnoteženih djela. Kroz 
primjenu tonskih gradacija za stvaranje dubine i realističnog izgleda, učenici poboljšavaju tehničke vještine 
crtanja i slikanja. Ovaj proces također doprinosi njihovoj sposobnosti analize i kritičkog promišljanja o 
optičkim efektima boja u prostoru. 

C 
Likovni procesi  u kontekstu 
Ishodi učenja 
C.III.1. Demonstrira osnovne 
principe boje u likovnim 
radovima. 
 
 
 
C.III.2. Koristi tradicionalne 
likovne materijale i postupke, 
te savremene vizualne medije 
i tehnička sredstva (računari, 
tableti). 
 
 
 
C.III.3. Analizira optičke efekte 
boja u prostoru. 
 
 
 
 
 
C.III.4. Istražuje okruženje i 
doživljava umjetničke procese 
emocionalnim i stvaralačkim 
pristupom. 
 

Indikatori 
C.III.1.1. Razlikuje osnovne, sekundarne i tercijarne boje te njihove 
tonske vrijednosti. 
C.III.1.2. Kreira prijedloge za obojenje vozila i njegovih dijelova, 
primjenjujući teoriju boja u skladu sa zahtjevima estetskog izgleda, tipa 
vozila i tehničkih specifikacija. 
 
C.III.2.1. Primjenjuje  tradicionalne tehnike crtanja i slikanja u 
kombinaciji s digitalnim alatima. 
C.III.2.2. Primjenjuje vještine i savremene tehnologije za izradu 
dekorativnih detalja na vozilima koristeći različite materijale i tehnike 
obrade. 
C.III.2.3. Demonstrira motoričke vještine kroz precizno nanošenje boje, 
crtanje linija, oblika i dekorativnih elemenata na površinama vozila. 
 
C.III.3.1 Objašnjava kako različite boje i njihovi optički efekti utiču na 
vizuelnu percepciju oblika, dimenzija i površina vozila. 
C.III.3.2  Primjenjuje boje i tonske gradacije radi postizanja dubine i 
perspektive u prikazu oblika i površina vozila. 
C.III.3.3. Kreira idejne skice vizuelnog izgleda vozila primjenjujući optičke 
efekte boja za postizanje estetskog i funkcionalnog dojma.  
 
C.III.4.1. Istražuje vizuelnu okolinu i primjenjuje zapažanja pri 

osmišljavanju dekorativnih i estetskih rješenja za obojenje vozila. 

C.III.4.2. Izražava kreativne ideje inspirisane vizuelnom okolinom kroz 
osmišljavanje i realizaciju kolorističkih i dekorativnih rješenja na vozilu. 

KLJUČNI SADRŽAJI 

Fine motoričke vještine (preciznost, koordinacija, usmjerenost). Vježbanje preciznog crtanja (detalji, linije, 
oblici). Vježbanje bojenja (boje, nijanse, tonovi). Tradicionalni likovni materijali (olovke, akvarel, ugljen, 
pastel). Savremeni vizuelni mediji (računari, tableti, grafičke aplikacije). Tehnička sredstva (grafički 
programi, digitalni alati). Optički efekti boja (svjetlost, sjenčanje, dubina). Koordinacija ruku i očiju 
(precizno vođenje linija, detalji u bojenju). Tradicionalne tehnike crtanja i slikanja (korištenje četkica, 
bojica, akvarela). Digitalni alati (korištenje tableta, skenera, računarskih programa). Kombinacija 
tradicionalnih i digitalnih tehnika (spajanje medija za inovativne radove). Kreiranje radova (upotreba 
kombinovanih materijala, integracija tehnologije). Analiza optičkih efekata (boja u prostoru, dubina, 
perspektiva). Postavljanje boja (korisno za dubinu, raspored u prostoru). Istraživanje vizuelne okoline 
(opažanje, percepcija). Kreativno izražavanje stavova (emocionalni, stvaralački pristup). Stvaralački proces 
(ispitivanje, istraživanje, implementacija u umjetnost). 

PREPORUKE ZA OSTVARENJE ISHODA 

 Srednje III 

Godine učenja i podučavanja predmeta: 3 

1. Mogućnosti efikasnog učenja i podučavanja – metodičke smjernice 

Efikasno podučavanje nastavnog predmeta Crtanje sa osnovama bojenja za zanimanje 
autolimar/autolakirer zahtijeva balans između razvoja kreativnosti i usvajanja tehničkih i praktičnih vještina 
koje su direktno primjenjive u radnom okruženju. Metodički pristupi trebaju biti raznoliki, interaktivni i 
usmjereni na aktivno učenje. Nastavu je potrebno koncipirati tako da učenici kroz vježbe preciznog crtanja 
i bojenja razvijaju finu motoriku, koordinaciju oko-ruka i sposobnost vizuelnog prepoznavanja oblika. 
Korištenjem različitih crtaćih i bojnih alata (olovke, tuš, pastel, boje) učenici usavršavaju kontrolu linije, 
sjenčenja i prijelaza tonova, čime stiču osnove za kasnije radove na stvarnim površinama vozila. U okviru 
nastave treba demonstrirati kako kombinovati tradicionalne likovne materijale sa savremenim digitalnim 
alatima, poput grafičkih tableta i softvera za 2D/3D dizajn. Time se učenici osposobljavaju za stvaranje 
idejnih skica i digitalnih simulacija koje su ključne za vizuelizaciju prije nanošenja boje na vozilo. Kroz 
projektne zadatke učenicima treba omogućiti rad s različitim materijalima i tehnikama – kako u fizičkom, 
tako i u digitalnom prostoru. Na primjer, mogu kreirati skice vozila ručno, a zatim ih digitalno kolorirati uz 
primjenu teorije boja i osnovnih pravila optičkih efekata. Poseban fokus treba staviti na analizu optičkih 
efekata boja u prostoru, uključujući kontrast, dubinu, svjetlost i sjenu, kao i na uticaj boja na percepciju 
volumena i oblika. Prikazivanjem primjera iz prakse (npr. vozila različitih boja i završnih obrada), učenici 
mogu jasnije uočiti kako boje i tonovi utiču na estetski i funkcionalni dojam vozila. Potrebno je poticati 
učenike da istražuju svoju vizuelnu okolinu, zapažaju forme, uzorke i boje, i da ta opažanja koriste za 
stvaranje vlastitih idejnih rješenja za bojenje vozila. Ovakav pristup podstiče originalnost, razvija kreativni 
izraz i omogućava učeniku da prenese sopstvene stavove i emocije kroz likovno stvaralaštvo. Također, 
važno je usmjeravati učenike da izražavaju kreativne ideje kroz umjetnički proces, bilo da se radi o 
jednostavnom kolorističkom rješenju ili složenijem dekorativnom dizajnu. Koristeći tradicionalne i digitalne 
medije, učenici trebaju steći samopouzdanje i fleksibilnost u izražavanju, kao i spremnost za estetsko 
oblikovanje površina koje su predmet rada u autolakirerskoj praksi. Kroz sve faze rada – od skice, idejne 
razrade, tehničkog crtanja, izbora boja i njihovog nanošenja – učenici se vode ka cilju: razvijanju likovno-
vizuelne pismenosti koja je temelj za profesionalno i kreativno djelovanje u struci. 

 
2. Mogućnosti ostvarivanja međupredmetne povezanosti – međupredmetna korelacija 
 
Matematika u struci: kroz matematičke tehnike, učenici mogu analizirati i izračunati proporcije za pravilnu 
raspodjelu boja i tonova u crtežu ili slikarstvu, primjenjujući geometrijske oblike, simetriju i proporcije. 
Također, učenici mogu koristiti matematičke modele za izradu preciznih skica i kompozicija koje će kasnije 
koristiti u bojenju (kombinacija tonova i nijansi boja).  
Praktična nastava: kroz praktičnu nastavu, učenici mogu primijeniti boje u realnim uslovima, kao što su 
primjena boja na modelima ili autolakirerskim predmetima. Uče kako pravilno nanositi boje kako bi postigli 
željeni optički efekt, stvarajući dubinu i kontrast. Ovaj praktični dio nastave omogućava im da testiraju 

teorijske spoznaje u stvarnom životu i industrijskoj primjeni (optički efekti boja i njihov uticaj). 
 
3. Mogućnosti odgojnog djelovanja i razvoja ključnih kompetencija – kompetencijski pristup 
 
Kroz vježbanje preciznog crtanja i bojenja, učenici razvijaju motoričke vještine, kao i sposobnost za 
usklađivanje pokreta ruku i očiju, što im omogućava veći nivo preciznosti u stvaranju umjetničkih djela. 
Razvijaju tehničke vještine korištenja tradicionalnih i digitalnih materijala, što im pomaže u stvaranju 
originalnih kompozicija korištenjem inovativnih vizuelnih medija. Analizirajući optičke efekte boja u 
prostoru, učenici razvijaju kritičko razmišljanje i sposobnost stvaranja dubine i perspektive u svojim 
radovima. Kroz istraživanje vizuelne okoline i emocionalnog doživljaja umjetničkog procesa, učenici 
izražavaju kreativne stavove i primjenjuju svoja opažanja u stvaranju umjetničkog djela, čime povećavaju 
svoju umjetničku i emocionalnu inteligenciju. 

Nastava nastavog predmeta Crtanje sa osnovama bojenja za zanimanje autolimar/autolakirer usmjerena je na 

razvoj kreativnih, tehničkih i estetskih kompetencija učenika kroz integraciju teorijskih znanja i praktičnih 

vještina koje su direktno povezane sa savremenim zahtjevima struke. U središtu nastavnog procesa nalazi se 

učenik koji istražuje, eksperimentiše, analizira i primjenjuje znanja u stvarnom kontekstu rada. Kroz rad s 

različitim crtajućim materijalima – poput olovke, ugljena, tuša i pastela – učenici razvijaju preciznost, osjećaj 

za liniju, teksturu i dubinu, te se osposobljavaju za izražavanje ideja u vizuelnoj formi. Nastava podrazumijeva 

usvajanje osnova likovnog jezika i kompozicije, uključujući proporciju, ravnotežu i kontrast, pri čemu učenici 

kroz praktične zadatke uče kako estetski uskladiti elemente crteža i bojenja u funkciji oblikovanja površina 

vozila. 

Poseban naglasak stavlja se na razumijevanje i primjenu kolorita – od razlikovanja osnovnih, sekundarnih i 

tercijarnih boja, do kreiranja tonskih gradacija i nijansi u svrhu postizanja željenih vizuelnih efekata. Učenici se 

podstiču da analiziraju psihološki i optički uticaj boja, kako bi oblikovali skladne i funkcionalne kolorističke 

kompozicije. Razvijanje ideje i realizacija crteža ili slike od početne skice do završnog rada uključuje analitičko 

i kreativno mišljenje, planiranje, tehničku preciznost i vizuelnu artikulaciju. Učenici stiču sposobnost 

samostalne procjene vlastitog rada, kao i kritičkog osvrta na radove drugih, posebno u segmentu estetske 

obrade površina automobila. 

Uvođenjem savremenih vizuelnih medija i digitalnih alata (računari, tableti, softver za crtanje i bojenje), 

učenicima se omogućava usvajanje novih načina vizuelnog izražavanja i prezentacije idejnih rješenja. 

Kombinacija tradicionalnih i digitalnih tehnika doprinosi većoj fleksibilnosti i inovativnosti u radu, te povećava 

relevantnost nastave u odnosu na aktuelne trendove u industriji. Učenici imaju priliku da simuliraju bojenje 

vozila, testiraju različite kombinacije tonova i efekata, te time unaprijede sposobnosti planiranja završne 

estetske obrade. Digitalna vizuelizacija boja i formi pomaže učenicima da bolje razumiju prostorne odnose, 

svjetlosne efekte i površinske karakteristike koje su ključne za kvalitetan autolakirerski rad. 

Nastavna se povezuje s drugim nastavnim predmetima kao što su Tehnologija zanimanja, Hemija u struci, 

Matematika u struci, Ekologija i Praktična nastava. Na taj način učenici stiču širu sliku o materijalima, 

proporcijama, mjerenjima i ekološkim aspektima koji su relevantni za njihovu buduću profesiju. Korištenje 

matematičkih postupaka za određivanje ravnoteže, pravilnih proporcija i kontrasta, kao i razumijevanje 

hemijskih svojstava boja i premaza, doprinosi njihovoj tehničkoj osposobljenosti. Ekološki aspekti bojenja i 

korištenja materijala dodatno podižu svijest o održivosti u procesu rada. 

U konačnici, nastava je usmjerena na integraciju znanja, razvijanje samopouzdanja, kreativnosti i 

profesionalnih kompetencija koje učenicima omogućavaju uspješno uključivanje u savremene tokove rada u 

oblasti autolimarstva i autolakirerstva. Kroz projektni rad, individualne i grupne zadatke, simulacije i praktične 

vježbe, učenici stiču konkretne vještine koje mogu primijeniti u stvarnim radnim situacijama, te se na taj način 

efikasno pripremaju za tržište rada. 

 

 

 

 

 

 

PK5 – Učenje i podučavanje 

U okviru nastave nastavnog predmeta Crtanje sa osnovama bojenja za zanimanje autolimar/autolakirer, 
vrednovanje treba biti kontinuirano i usmjereno na razvoj vještina i kreativnosti učenika. Ključno je prikupljati 
informacije prije, tokom i nakon procesa učenja kako bismo unaprijedili učenje i omogućili učenicima da 
sagledaju svoj napredak. Vrednovanje treba biti povezano s ciljevima nastavnog predmeta i ishodima učenja, 
uz jasne kriterije koji su definisani i učenicima dostupni. 

U nastavnom predmetu Crtanje sa osnovama bojenja vrednuju se sljedeći elementi: 

Prisjećanje osnovnih pojmova i tehnika 

Obuhvata osnovne crtajuće materijale (olovke, ugljen, tuš, pastel) i njihove karakteristike, osnovne principe 

kompozicije (proporcija, ravnoteža, kontrast), te elemente bojenja i toniranja. Također uključuje poznavanje 

digitalnih i tradicionalnih alata korištenih u procesu stvaranja likovnih kompozicija. 

Primjena likovnih koncepata 

Vrednovanje se fokusira na sposobnost učenika da primijene osnovne likovne tehnike i principe kompozicije u 

stvaranju crteža i slika. Ovo uključuje sposobnost pravilnog primjenjivanja tonova, nijansi i boja kako bi se 

postigla željena estetika, kao i razumijevanje uticaja boja na emocionalnu percepciju. Evaluacija također 

uključuje analizu njihove sposobnosti da kombinuju različite materijale i medije kako bi stvorili harmonične 

kompozicije. 

Razvijanje praktičnih vještina 

Vrednovanje je usmjereno na sposobnost učenika da precizno izvode crteže i slike, demonstrirajući motoričke 

vještine kroz detaljno crtanje i bojenje. Kriteriji vrednovanja uključuju koordinaciju pri upotrebi alata, kvalitet 

linija, detalja i pravilnost u primjeni boja, tonova i nijansi. Također, učenici treba da demonstriraju sposobnost 

da pravilno koriste tradicionalne likovne materijale i digitalne alate. 

Samoprocjena i refleksija 

Učenici su uključeni u samoprocjenu vlastitog rada, promišljanje o procesu stvaranja i evaluaciji svojih radova. 

Ovaj segment vrednovanja pomaže učenicima da prepoznaju vlastite jake strane i područja za poboljšanje, 

potičući ih na kontinuirani razvoj kreativnih vještina. 

Vrednovanje treba biti usmjereno na razvoj učenika, uz jasne kriterije koji omogućavaju učenicima da razumiju 

očekivanja. Povratne informacije trebaju biti kontinuirane, konstruktivne i usmjerene na dalji razvoj vještina i 

kreativnosti. Nastavnik treba osigurati da učenici ostvare definisane ciljeve i odgojno – obrazovne ishode 

nastavnog predmeta te kako mogu unaprijediti svoja postignuća. 

U nastavi nastavnog predmeta Crtanje sa osnovama bojenja nastavnik može, ostvarenost ishoda učenja, 

provjeravati usmenim i pisanim putem ali i kroz opažanje  samostalnog ili rada u grupi/paru, rada na praktičnim 

zadacima, uključujući crtanje, slikanje i bojenje. Korištenje check-liste koje uključuje kriterije za preciznost 

crteža, pravilnu primjenu boja i tonova, kao i kreativnu upotrebu materijala.  

Učenici mogu biti angažovani na zadacima gdje stvaraju složene likovne kompozicije koristeći digitalne i 

tradicionalne alate. Ovi zadaci omogućavaju vrednovanje njihovih sposobnosti da ujedine različite elemente 

kompozicije i tehnike u finalni rad. 

Učenici vode dnevnik ili portfolio u kojem prate napredak u učenju, uključujući svoje skice, radne verzije i 

finalne radove. Ovo omogućava uvid u njihov proces razvoja i refleksiju o naučenom. 

Učenici mogu učestvovati u međusobnoj procjeni svojih radova, dajući povratne informacije kolegama o 

njihovoj primjeni tonova, kompozicije i kreativnosti. Ova tehnika potiče razvoj kritičkog mišljenja i 

samostalnosti. Za efikasno vrednovanje, u nastavi nastavnog predmeta Crtanje sa osnovama bojenja, treba 

kombinovati različite tehnike koje omogućavaju potpunu procjenu učeničkih postignuća. Vrednovanje ne 

samo da pomaže u ocjenjivanju, već također doprinosi unapređenju procesa učenja, razvoju kreativnih 

sposobnosti učenika i pripremi za budući rad u autolimarstvu i autolakirerstvu. 


